O‘zbekiston Respublikasi nomidan

H U K M


2022 yil mart oyining 14 kuni, Jinoyat ishlari bo‘yicha Nishon tuman sudi, Jinoyat ishlari bo‘yicha Koson tuman sudining binosida va o‘z binosida, ochiq sud majlisida, 


Raislik qiluvchi: shu tuman sudining raisi Sh.G.Hasanov,


Sudya yordamchisi Sh.Ismoilovning kotibligida, taraflardan: davlat ayblovchisi, Koson tuman prokurori katta yordamchisi A.Niyazov va Nishon tumani prokurori katta yordamchisi Sh.Normatov, sudlanuvchi I.Baxtiyorovning himoyachi advokat A.Abdievning ishtirokida, O‘zbekiston Respublikasi Jinoyat kodeksi 104-moddasining 1-qismida nazarda tutilgan jinoyatni sodir etganlikda Baxtiyorov Izzat Sayfullo o‘g‘lini ayblash haqidagi № 1-1813-2201/49-sonli jinoyat ishi ko‘rildi.

Baxtiyorov Izzat Sayfullo o‘g‘li, 1990 yil 18 sentyabr kuni Qashqadaryo viloyatining Koson tumanida tug‘ilgan, millati o‘zbek, O‘zbekiston fuqarosi, ma'lumoti o‘rta, oilali, 2 nafar farzandi bor, muqaddam sudlanmagan, vaqtincha ishsiz, Qashqadaryo viloyatining Koson tumani, “Istiqbol” mahallasida yashaydi, ushbu ish bo‘yicha “Munosib xulq-atvorda bo‘lish haqidagi tilxat” ehtiyot chorasi qo‘llanilgan, ayblov xulosasi nusxasini 2021 yil 27 dekabrda olgan.


Sud, sudlanuvchi va jabrlanuvchining ko‘rsatuvlarini eshitib, ish bo‘yicha to‘plangan yozma dalillarni tekshirib ko‘rib va taraflarning muzokara nutqlarini muhokama qilib, quyidagilarni

a n i q l a n d i :


Ish hujjatlarida sudlanuvchi Baxtiyorov Izzat Sayfullo o‘g‘li, 2021 yil 
2 dekabr kuni soat taxminan 18:30 lar chamasida turmush o‘rtog‘i Taxtieva Sevara Bo‘ta qizi onasining yashash uyiga ruxsat olmasdan ketib qolganligini bahona qilib, Koson tumani “Yangiobod” mahallasidagi yashash uyiga kelgan vaqtida “mendan nega so‘ramasdan ketasan”-deb, uni turli xil “onangni falon qilay” mazmunidagi og‘izga olib bo‘lmas so‘zlar bilan haqorat qilib, jahl ustida qasddan tan shikasti yetkazish maqsadida qo‘li va oyoqlari bilan Taxtieva Sevarni qo‘llariga, yuz qismlariga, qorin sohalariga urib, zarb bilan mushtlab urib, yiqilganidan so‘ng, qorin sohalariga oyoqlari bilan tepib unga og‘ir tan shikasti yetkazgan. 


O‘zbekiston Respublikasi SSVRSTeIM QF Koson tumani STEBning №410/110-Xuj/Mar sonli ekspertiza xulosasida S.Taxtievani tanasidagi tan jarohati kasallik tarixi ma'lumotiga ko‘ra- “qorin bo‘shlig‘i a'zolarini yopik shikastlanishi, talokni yorilishi, korin parda ortiga qon quyilib to‘planishi, ichki qon ketish, chap yelka soxasidagi kontalashini shikastlanishdan keyingi karaxtlikni og‘ir darajasi bilan kechganligi ko‘rinishida mavjud bo‘lgan bo‘lib, ushbu jaroxatlari o‘tmas-qattiq jism ta'sirida yuzaga kelgandir. Jaroxatlarni xosil bulish muddati kasallik tarixida ko‘rsatilgan vaqtga to‘g‘ri kelishi mumkin. Bu tan jaroxatlari og‘irlik darajasi buyicha hayot uchun xavfli bo‘lgan og‘ir shikast guruhiga kiritiladi” deb ko‘rsatilgan.


Sudlanuvchi I.Baxtiyorov yuqoridagi jinoiy qilmishi bilan O‘zbekiston Respublikasi Jinoyat Kodeksi 104-moddasining 1-qismida nazarda tutilgan jinoyatni qasddan sodir qilgan.


Sudlanuvchi I.Baxtiyorov suddagi ko‘rsatuvida, aybiga to‘liq iqrorlik bildirib, turmush o‘rtog‘i S.Taxtieva bilan 2011 yildan buyon birga yashab kelishligini, turmush o‘rtog‘i S.Taxtieva bilan orasida 2 nafar farzandi borligini, avvalari o‘zaro tortishuvlar bo‘lib turganligini, lekin janjallashmaganligini, 
2021 yil 2 dekabr kuni soat taxminan 16:00 larda turmush o‘rtog‘i S.Taxtieva bilan savdo ishlaridan uyga qaytib kelganligini, soat taxminan 17:00 lar chamasida turmush o‘rtog‘i S.Taxtieva yashash uyiga borib kelishini dadasini holidan xabar olishini aytganligini, u shundan so‘ng, uyda uni kutib o‘tirganligini, uyga kelmagani uchun S.Taxtievaga telefon qilib, unga tezroq kelishini aytganligini, 2021 yil 2 dekabr soat taxminan 18:30 lar chamasida uyga kirib kelganligini, uyga kirib kelganidan so‘ng, unga har xil bo‘lmagan gaplarni gapirib asabini buzganligini, unga uyingga borib buzilib kelasan unday qilma desa ham vafot etgan onasini foxishaga chiqarib turli xil gaplarni gapiraverganidan so‘ng, jahli chiqib “nima deding” deb, o‘rnidan turib borganligini, unga tik qarab yana vafot etgan onasi haqida buzuqlikga chiqarganligini, turmush o‘rtog‘i S.Taxtievani qorin sohasiga bir musht urganligini, yiqilganidann so‘ng esa oyoqlari bilan turmush o‘rtog‘i S.Taxtievani, qorin sohasiga tepib tashlaganligini, turmush o‘rtog‘i S.Taxtieva bir oz vaqt o‘tib ichini ushlab yotib qolganligini, o‘zi ham qo‘rqib ketganligini, ukasi Suxrobni chaqirganligini, ikkisi birgalikda turmush o‘rtog‘i S.Taxtievani Koson tumani Obron mahallasidagi shifoxonaga olib borganligini, sodir qilgan aybiga to‘liq iqrorligini, turmush o‘rtog‘i S.Taxtievadan kechirim so‘raganligini, qilgan ishidan qattiq pushaymondaligini, inobatga olib qonuniy yengillik berishni so‘rab ko‘rsatuv berdi.


Sudlanuvchi I.Baxtiyorovning aybi o‘zining ko‘rsatuvidan tashqari, quyidagi dalillar yig‘indisi bilan to‘liq tasdiqlanib, o‘z isbotini topdi:


Xususan, jabrlanuvchi S.Taxtieva suddagi ko‘rsatuvida, Baxtiyorov Izzat bilan 2011 yildan buyon birga yashab kelishligini, 2011 yildan buyon birga yashab kelayotgan bo‘lsada ba'zi ba'zida janjallar bo‘lib turganligini, unga nisbatan adovati yo‘qligini, 2021 yil 2 dekabr kuni soat taxminan 17:00 lar chamasida u Koson tumani “Istiqbol” mahallasiga onasining yashash uyiga dadasini hol ahvolini so‘rab bilish uchun borganligini, shu vaqti turmush o‘rtog‘i I.Baxtiyorov unga tinimsiz telefon qilib “qachon kelasan nimaga kelmayapsan” deb qayta qayta so‘rayverganligini, u shoshilib soat taxminan 18:30 lar chamasida onasini yashash uyidan onasi O.Boqievadan 100.000 so‘m olib turmush o‘rtog‘i bilan birga yashayotgan Koson tumani “Yangiobod” mahallasidagi uyiga kelganligini, shu vaqti uyga kirsa turmush o‘rtog‘i I.Baxtiyorov unga baqrayib yomon ko‘z bilan qarab turganligini, u turmush o‘rtog‘iga nima bo‘ldi nega yomon qaraysiz deb, aytganligini, javob bermaganligini, u turmush o‘rtog‘i I.Baxtiyorovga biror ovqat qilib beraymi deb so‘raganligini, shunda ham turmush o‘rtog‘i I.Baxtiyorov unga gap qo‘shmaganligini, turmush o‘rtog‘i I.Baxtiyorov unga “uyingga borsang o‘zgarib qolasan bilasanmi” deb, aytganligini, unga keyin “ammangni qizi ikki er qilgan, sanam ikki er qilmoqchimisan” deb, aytganligini, o‘z o‘zidan Azim tentak ekanligini aytganligini, u turmush o‘rtog‘i I.Baxtiyorovga “Azim tentak bo‘lsa ham Sizdan yaxshi” deb, aytganligini, turmush o‘rtog‘i I.Baxtiyorov unga “sen meni Azimga teng qilding” deb uni onangni falon qilay deb og‘izga olib bo‘lmas so‘zlar bilan haqoratlab so‘kib qo‘li bilan ichiga bir musht urib uni yerga yiqitganligini, oyoqlari bilan ichiga tepib tashlaganligini, u hushidan ketganligini, uni yana ko‘tarib yuziga ikki shapaloq o‘rganligini, keyin Suhrob degan ukasini chaqirdi uning mashinasida Koson tumani tibbiyot birlashmasiga borganligini, turmush o‘rtog‘i I.Baxtiyorov unga doktorga “urganimni aytmaysan” deb, aytganliginip, u “xop” deb, aytganligini, turmush o‘rtog‘i I.Baxtiyorovga nisbatan qonuniy chora ko‘rishni, turmush o‘rtog‘i I.Baxtiyorovga qamoq bilan bog‘liq bo‘lgan jazo berishlarini so‘rab ko‘rsatuv berdi.


Bulardan tashqari, jinoyat ishi qo‘zg‘atish va ish yurituvga olish to‘g‘risida qaror ( 1 i.v.);


jabrlanuvchi S.Tuxtaeva Koson tumani IIB boshlig‘i nomiga yozgan arizasi ( 6 i.v.);


hodisa sodir bo‘lgan joyni ko‘zdan kechirish bayonnomasi va chizmasi hamda unga ilova qilingan foto suratlari ( 7-12 i.v.);


ekspertiza tayinlash haqidagi qarori bilan tanishtirish haqida bayonnomasi, tibbiy karta ( 33-39 i.v.);


jabrlanuvchi S.Taxtievani tanasidagi tan jaroxati kasallik tarixi ma'lumotiga ko‘ra- “Qorin bo‘shlig‘i a'zolarini yopik shikastlanishi, talokni yorilishi, korin parda ortiga qon quyilib to‘planishi, ichki qon ketish, chap yelka soxasidagi kontalashini shikastlanishdan keyingi karaxtlikni og‘ir darajasi bilan kechganligi ko‘rinishida mavjud bo‘lgan bo‘lib, ushbu jaroxatlari o‘tmas-qattiq jism ta'sirida yuzaga kelgandir. jaroxatlarni xosil bulish muddati kasallik tarixida ko‘rsatilgan vaqtga to‘g‘ri kelishi mumkin. Bu tan jarohatlari og‘irlik darajasi buyicha hayot uchun xavfli bo‘lgan og‘ir shikast guruhiga kiritilishi ko‘rsatilgan O‘zbekiston Respublikasi SSVRSTeIM QF Koson tumani STEBning №410/110-Xuj/Mar sonli ekspertiza xulosasi ( 40-43 i.v.);


jabrlanuvchi S.Taxtievani shaxsini tasdiqlovchi fuqarolik pasport nusxasi 
( 46 i.v.);


jinoyat ishini bir qismini tugatish to‘g‘risida qaror ( 63-66 i.v.);


-shuningdek, sudlanuvchining o‘z himoyachisi ishtirokida qilmishiga iqrorlik bildirib bergan ko‘rsatuvlari, S.Taxtievaning jahl ustida qasddan tan shikasti yetkazish maqsadida qo‘li va oyoqlari bilan qo‘llariga, yuz qismlariga, qorin sohalariga urib, oyoqlari bilan tepib unga og‘ir tan shikasti yetkazib, og‘irlik darajasi bo‘yicha hayot uchun xavfli bo‘lgan og‘ir shikastetkazganligi tasdiqlandi va u o‘zining ushbu jinoiy qilmishi bilan O‘zbekiston Respublikasi JK 104-moddasining 1-qismida ko‘rsatilgan jinoyatni qasddan sodir etgan. 


Dastlabki tergov organi sudlanuvchi I.Baxtiyorov jabrlanuvchi S.Taxtievaning jahl ustida qasddan tan shikasti yetkazish maqsadida qo‘li va oyoqlari bilan qo‘llariga, yuz qismlariga, qorin sohalariga urib, oyoqlari bilan tepib unga og‘ir tan shikasti yetkazib, og‘irlik darajasi bo‘yicha hayot uchun xavfli bo‘lgan og‘ir shikast guruhiga kirishi ekspertiza xulosasi bilan ham tasdiqlanishidan kelib chiqib, uni jinoiy qilmishini O‘zbeekiston Reespublikasi JK 104-moddasining 1-qismi bilan to‘g‘ri kvalifikatsiya qilgan.


Sud, O‘zbekiston Respublikasi Oliy sudi Plenumining 2006 yil 3 fevraldagi “Sudlar tomonidan jinoyat uchun jazo tayinlash amaliyoti to‘g‘risida”gi 1-sonli Qarorining 3-bandidagi, Jinoyat kodeksining 8, 54-moddalari mazmuniga ko‘ra, jazo adolatli bo‘lishi - har bir holatda individual tayinlanishi, jinoyatning xususiyati va ijtimoiy xavflilik darajasiga, aybdorning shaxsiga, shuningdek, jazoni yengillashtiruvchi va og‘irlashtiruvchi holatlarga muvofiq bo‘lishi kerakligi, 4-bandidagi, qonun tayinlanadigan jazo turi va me'yorini aybdorning shaxsini tavsiflovchi ob'ektiv va ijtimoiy omillar bilan bog‘liq qilib qo‘yganligi tufayli sudlar jinoyat ishlarini ko‘rib chiqish paytida mazkur holatlarni aniqlashlari shartligi, ob'ektiv omillarga, aybdorning yoshi, jinsi, homiladorlik holati, ijtimoiy omillarga - sudlanganligi, oiladagi, jamiyatdagi xulq-atvori, mashg‘uloti, davlat yoki ijtimoiy mavqyei va h.k.lar kirishi, 37-bandidagi, JK 57-moddasiga muvofiq , sodir etilgan jinoyatning ijtimoiy xavflilik darajasini jiddiy kamaytiruvchi holatlar aniqlangan taqdirda, jinoyat kodeksi maxsus qismi moddasi sanksiyasida nazarda tutilgan eng kam jazodan ham kamroq yoki shu moddada nazarda tutilmagan boshqa yengilroq jazo tayinlanishi mumkinligi, bunda nafaqat shaxs jinoyat sodir etish vaqtida ko‘zlangan motiv va maqsad, ayb shakli va darajasini, balki aybdorning shaxsi, jinoyat ishtirokchilari orasidagi roli, jinoyat sodir etilish paytidagi yoki sodir etilganidan keyingi hulq-atvori, jinoyatni sodir etish sababli va bunga olib kelgan shart-sharoitni ham e'tiborga olinishi lozimligi haqidagi tushuntirishlariga rioya qilib:


Sudlanuvchi I.Baxtiyorovning qilmishiga iqror va pushaymonligini, shaxsini, muqaddam sudlanmaganligi, jazoni yengillashtiruvchi holat, jinoyatni g‘araz niyatlarda jinoyat sodir etganligini jazoni og‘irlashtiruvchi holat deb topib, ushbu holatlarni jazo tayinlash vaqtida e'tiborda tutib, sodir etilgan jinoyatning ijtimoiy xavflilik darajasini huquqiy baholab, uning qilmishini jazoga sazovor degan to‘xtamga ham kelib, jinoyat qonunining jazolashdan ko‘zlangan maqsadga yengilroq choralarni qo‘llash orqali erishib bo‘lmaydigan taqdirdagina og‘irroq jazo tayinlanishi mumkinligi prinsipiga amal qilib, unga O‘zbekiston Respublikasi 104-moddasining 1-qismi bilan bilan ozodlikdan mahrum qilish jazosi tayinlashni, JK 50-moddasi 7-qismining “a” bandiga asosan ozodlikdan mahrum qilish jazosini manzil-kaloniyalarda o‘tattirishni belgilashni, jazo muddatini hukm e'lon qilingan kundan boshlab hisoblashni, unga qo‘llanilgan “Munosib xulq-atvorda bo‘lish haqidagi tilxat” ehtiyot chorasini o‘zgartirib, sud zalida darhol qamoqqa olishni lozim topdi.


Sud, sudlanuvchi I.Baxtiyorovni hisobidan jabrlanuvchi S.Taxtievani foydasiga 1.000.000 so‘m ma'naviy zararni undirishni lozim topdi.

Sud, jabrlanuvchi S.Taxtieva da'volanish uchun qilingan muolajalari to‘g‘risida sudga ma'lumotga taqdim qilmaganligi sababli kelgusida o‘ziga yetkazilgan moddiy zararni undirish bo‘yicha tegishli tartibda fuqarolik tartibda fuqarolik sudiga murojaat etishi huquqi borligini tushuntirishni lozim topdi.


Sud, ashyoviy dalillarni muhokama qilib, S.Taxtievaning nomiga yuritilgan №1572289/310-sonli kasallik tarixi yozma dalil deb, e'tirof etilsin va jinoyat ishi bilan birga saqlashni lozim topdi.


O‘zbekiston Respublikasi JPKning 454-457, 462, 463, 465-468, 471-472-moddalariga asosan, sud 

h u k m  q i l d i :


Sudlanuvchi Baxtiyorov Izzat Sayfullo o‘g‘li O‘zbekiston Respublikasi 
JK 104-moddasining 1-qismida ko‘rsatilgan jinoyatni sodir etganlikda aybdor deb topilsin.


Sudlanuvchi Baxtiyorov Izzat Sayfullo o‘g‘liga O‘zbekiston Respublikasi JK 104-moddasining 1-qismi bilan 3 yil ozodlikdan mahrum qilish jazosi tayinlansin.


Jazo manzil-koloniyalarda o‘tattirilsin.


Jazoni o‘tash muddati 2022 yil 14 martdan boshlab hisoblansin.


Unga qo‘llanilgan “Munosib xulq-atvorda bo‘lish haqidagi tilxat” ehtiyot chorasi bekor qilinib, darhol u sud zalidan qamoqqa olinsin.


Ashyoviy dalillarni muhokama qilib, S.Taxtievaning nomiga yuritilgan №1572289/310-sonli kasallik tarixi yozma dalil deb, e'tirof etilsin va jinoyat ishi bilan birga saqlansin.


Sudlanuvchi I.Baxtiyorovni hisobidan jabrlanuvchi S.Taxtievani foydasiga 1.000.000 so‘m ma'naviy zarar undirilsin.


Jabrlanuvchi S.Taxtieva da'volanish uchun qilingan muolajalari to‘g‘risida sudga ma'lumotga taqdim qilmaganligi sababli kelgusida o‘ziga yetkazilgan moddiy zararni undirish bo‘yicha tegishli tartibda fuqarolik tartibda fuqarolik sudiga murojaat etishi huquqi borligini tushuntirilsin.


Hukm e'lon qilingan kundan e'tiboran yigirma sutka ichida, mahkum va jabrlanuvchi tomonidan ularga hukmning nushasi topshirilgan kundan e'tiboran shunday muddat ichida shu sud orqali Qashqadaryo viloyat sudining jinoyat ishlari bo‘yicha sudlov hay'atiga apellyasiya tartibida shikoyat berishi, prokuror protest bildirishi mumkin.


Raislik qiluvchi







Sh.G.Hasanov

Hukm raislik etuvchi tomonidan alohida

xonada “DeLL” rusumli kompyuterda yozildi.

